
1.
Опис на состојбите во областа и дефинирање на проблемот

1.1 Опис на состојбите 

Споменичната целина Старо градско јадро на Битола поседува и претставува неисцрпен резервоар на вредности од различни периоди и видови на културно наследство. 

Со Решение на Заводот за заштита на спомениците на културата – Битола, бр. 119 од 24 февруари 1977 година, Споменичната целина Старо градско јадро на Битола било ставено под посебна заштита на државата и во согласност со Законот за заштита на спомениците на културата од 1973 година („Службен весник на СРМ“ бр. 24/73 и 42/76) стекнало статус на споменик на културата.

Согласно со преодната одредба од членот 175 став (2) од Законот за заштита на културното наследство („Службен весник на Република Македонија“ бр. 20/04, 115/07, 18/2011, 148/2011, 23/2013, 137/13, 164/13, 38/14, 44/14 и 199/14), спомениците на културата чие својство е утврдено со решение на надлежниот завод за заштита на спомениците на културата според прописите што важеле до примената на овој закон, остануваат под заштита како културно наследство, до завршување на постапката за нивна ревалоризација согласно со Законот. 
Во согласност со член 35 ставовите (2), (3), (4) и (8) од Законот за заштита на културното наследство, ревалоризација на споменичната целина Старото градско јадро на Битола, во соработка со над​лежна​та национал​на установа – Завод за заштита на спомени​ците на културата и Музеј, Битола, изврши Стручна комисија фор​мирана со решение на министерот за култура, бр. 55-1994/1 од 16.02.2015 година, за што е изготвен и Елаборат. Елаборатот од 08.04.2015 година за ревалоризација на Старото градско јадро на Битола претставува правна и стручна основа за подготовка на закон за прогласување на споменичната целина Старото градско јадро на Битола како културно наследство, како и утврдување на соодветен режим за негова заштита и користење. 

Клучен елемент на правната идентификација на споменичната целина Старото градско јадро на Битола е прашањето за неговата категоризација. Во конкретниот случај, од стручна гледна точка се оценува дека предметното добро ги исполнува критериумите за категоријата-културно наследство од особено значење, поткатегорија-големо значење.
1.2 Причини за проблемите кои се предмет на разгледување 
Причина за донесување на Законот за прогласување на Старото градско јадро на Битола претставува потребата за зајакнување на протекторскиот статус на Старото градско јадро на Битола, изразен преку неговата категоризација заради вредностите што ги има, со што се определува степенот на значење на културното наследство од јавен интерес во функција на пропишување на соодветен режим на заштита, утврдување на називот, приоритетите на заштита, начинот на управувањето со предметното добро, разграничување на надлежностите и примена на ратификуваните меѓународни договори. Преку донесувањето на нов акт за заштита од видот – акт за прогласување, односно – закон за прогласување, во смисла на член 41 став 3 од Законот за заштита на културното наследство („Службен весник на Република Македонија“ бр. 20/04, 115/07, 18/2011, 148/2011, 23/2013, 137/13, 164/13, 38/14, 44/14 и 199/14) ќе се обезбеди надми​нување на состојбата на правна неизвесност во остварувањето на ефективната заштита  на споменичната целина Старото градско јадро на Битола, како добро од општ интерес за Републиката.

Во периодот по валоризацијата на предметното добро и неговото прогласување за споменик на културата со решение на надлежната установа Завод за заштита на спомениците на културата и Музеј-Битола, извршени се значителни нарушувања на урбаната морфологија и на амбиенталните целини во јадрото. Недостатокот од соодветни административни капацитети во севкуп​ниот третман на целината и на нејзините составни делови придонело за носење на бројни волунтаристички политички одлуки и диктати за неконтро​лирана промени и директни интервенции врз сегменти од културното наследство во изминатите децении до денес. Имено, физичката состојба и зачуваноста на поединечните помали споменични комплекси и улици кои поседуваат својства на амбиентални целини во старото градско јадро денес е со нарушен интегритет ако се спореди состојбата со актуел​ниот увид со онаа регистрирана во време на изготвувањето на материјалот Културно историското наследство на подрачјето на град Битола од 1981 година. Тргнувајќи од оваа споредба може да се заклучи дека денес состојбата на повеќето дефинирани амбиентални целини, во извесна смисла, е влошена и е нарушен степенот на изворната зачуваност, а во одреден број пунктови значително се нарушени автентичните историски својства на уличните и на другите амбиентални визури, како и на не мал број поединечни значајни објекти. 

Состојбата со поединечните објекти во старото градско јадро, исто така е нарушена, како во поглед на вкупниот обем на сочувани значајни градби, така и според степенот на автентичната сочуваност на истите. Поради несоодветниот третман на архитектонското наследство голем дел од објектите кои некогаш поседувале специфични архитектонски и стилски карактеристики истите делумно или трајно ги загубиле од различни причини, додека одреден дел од објектите се целосно срушени и на нивно место или во непосредната околина се изградени несоодветни за амбиентот нови објекти. На бројни објекти во споменичната целина се изведувале надградби, доградби, своеволни “модернизирања” на фасадите со користење на нови материјали несоодветни со автентичните, уништување на второстепената пластика, па и рушење на делови од објектите или целите објекти со цел градење на нови современи објекти кои, за жал, ја деградираат стилската хармоничност, висинската и габаритната  воедначеност на амбиенталното ткиво. Кај дел од објектите кои претрпеле некакви измени, за среќа, се уште постојат сочувани елементи од оригиналниот изглед или нивни делови кои овозможуват враќање на објектите во првобитната состојба. 

Со урбанистичките планирања, несоодветно конципирани во поглед на грижата за затекнатите структури на културното наследство и водени од диктатот за освојување на нови површини и локации за градење, се изврши атак на бројни слободни површини на подрачјето на опфатот, како и уситнување на веќе постоеч​ките парцели и создавање на нови. Дополнителни реперекусии кон културно историското-наследство придонеле и тенденциите на рушење на комплекси од стари објекти со мотивација на обезбедување на простор за изградба на колектив​ни станбени згради, главно на подрачја со ограничени комуникациски врски и недакватна сообраќајна мрежа, што предизвика натамошни проблеми при плани​ра​њето на инфраструктурата. 
Не помалку негативно се манифестира и недостатокот на соодветни капацитети во службите надлежни за заштита на недвижното културно наследство на локално и национално ниво, а што се однесува на недостатоци во планирањето на заштитата на културното наследство, неповолни тенденции во организациската и кадровската екипираност на службите со потребните стручни кадри, како и несоодветната имплементација на правната регулатива и стручната методологија во третманот на културното наследство во споменичната целина. 
Зголемениот притисок од страна на имателите, корисниците и инвести​торите за значителни измени на габаритот, конструкцијата и автентичниот изглед на значајните објекти, како и на останатите градби без особени својства но во рамките на целината, претставува сериозен фактор што непосредно и перма​нентно го загрозува  јадрото и неговите содржини. 

Недостатокот на соодветно структуриран режим и мерки на заштита  на целината и на нејзините поединечни делови досега, секако дека е важен фактор што битно делува на загрозеноста на јадрото. 

Воедно, необезбеденото редовно одржување на објектите и непостоењето на програмски приоритети за заштитно-конзерваторски третман на заштитените објек​ти неповолно влијае за степеност на нивната сочуваност и посредно загрозува не мал број објекти, особено постарите и оние со специфична конструктивна, обликовна и декоративна сложеност.   

Со оглед на сите изнесени констатации, збирната физичка состојбата и зачуваност на Старото градско јадро како целина е со нарушен интегри​тет. Но вкупноста на зачуваните значајни амбиентални структури и број​нос​​та на зачуваните поединечни примери на разновидни архитектонски стилски креации упатува дека јадрото во границите на својот опфат сепак функционира како споменична целина со среден степен на физичка состојба и зачуваност. Тоа значи дека се зачувани неговите одлики на историска и препознатлива урбана морфологија и соодветна застапеност и сочуваност на одреден број на значајни амбиенти и поединечни објекти кои го обезбедуваат статусот на карактеристична споменична целина.   
Донесувањето на Законот е потребно заради овозможување на ефективна заштита на интегритетот на споменичната целина Старото градско јадро на Битола како и заради потребата од дефинирање на нејзините граници како заштитена споменична целина и определување на нејзините контактни зони, без кои не е возможно да се оствари заштитата согласно Законот за заштита на културното наследство.
2. 
Цели на предлог регулативата
Со донесувањето на Законот се заокружува неопходната правна рамка за оживотворување на уставната концепција за посебна заштита на добрата од особено културно и историско значење определени со закон, од една страна, и се создава потребната правна основа за практична примена на националниот модел на заштита на културни добра од особено значење, од друга страна.
Цели на Предлог Законот се:

-заштита на културното наследство според неговите вредности, значење и степен на загрозеност, без оглед на времето, местото и начинот на создавањето или кој го создал и во чија сопственост или владение се наоѓа, како и без оглед дали е од световен или религиозен карактер и на која конфесија и припаѓа и дали е запишано во јавните книги од областа на заштитата;

-посебна заштита на културното наследство од особено значење како добро од општ интерес за Република Македонија;

-интегрирана заштита на културното наследство;

-користење и ревитализација на културното наследство според неговата природа и намена во научно основани граници;

-активна улога на имателите на културното наследство, локалните власти и невладините организации од областа на заштитата на културното наследство


3.
Можни решенија (опции)

3.1
Опис на решението „не прави ништо“  

Опцијата „не прави ништо“, се смета дека не е прифатлива, имајќи предвид дека оваа опција би допринела за уште поголема загрозеност на предметното добро кај кое веќе се забележува опасност поради несоодветното урбанистичко планирање и непочитување на амбиенталните својства на затекнатите градски структури. Немањето на воспоставен систем на заштита со соодветен режим на заштита влијае на отстуството на соодветна контрола во урбанистичко-архитектонските интервенции во просторот на градот. 


Воедно, оваа опција не е прифатлива имајќи ја во предвид стратешката определба на Владата на Република Македонија утврдена во Годишната програма за работа на Владата на Република Македонија за 2015 година, а согласно која Министерството за култура треба да подготви Предлог Закон за прогласување на Старото јадро на Битола за културно наследство од особено значење. 
3.2
Опис на можните решенија (опции) за решавање на проблемот

Донесување на Закон за прогласување на Старото градско јадро на Битола за културно наследство од особено значење 

Со цел за воспоставување на соодветен режим на заштита и заокружување на правната рамка за оживотворување на уставната концепција за посебна заштита на добрата од особено културно и историско значење определени со закон, како и за раализација на Годишната програма за работа на Владата на Република Македонија, како можно решение за решавање на проблемот е донесување на Закон со кој Страторо градско јадро на Битола ќе биде прогласено за културно наследство од особено значење.

Имено, согласно со член 41 став 3 од од Законот за заштита на културното наследство („Службен весник на РМ“ бр. 20/04, 115/07, 18/2011, 148/2011, 23/2013, 137/13, 164/13, 38/14, 44/14 и 199/14), на предлог на Владата на Република Македонија, недвижни добра што претставуваат споменична целина, односно културен предел, можат да бидат прогласени со закон. 


Со цел да се ревалоризира, а потоа и заштити целото старо градско јадро на Битола како културно наследство од особено значење, согласно со Законот за заштита на културното наследство, потребно беше претходно да се изготви елаборат за ревалоризација на Битола како културно наследство. Согласно со член 35 ставовите (2), (3), (4) и (8) од Законот за заштита на културното наследство, ревалоризација на споменичната целина Старото градско јадро на Битола изврши Стручна комисија фор​мирана со решение на министерот за култура, бр. 55-1994/1 од 16.02.2015 година, а во соработка со над​лежна​та национал​на установа – Завод за заштита на спомени​ците на културата и Музеј, Битола.

Изготвениот Елаборат од 08.04.2015 година претставува солидна стручна научна основа за донесување на соодветен акт за заштита. Предлог-законот е подготвен од податоците дадени во Елаборатот за ревалоризација на „Старото градско јадро на Битола”.

4. Проценка на влијанијата на регулативата

Можни позитивни и негативни влијанија од секоја од опциите:

4.1
Економски влијанија 

Опција 1 – нема влијанија
Опција 2-Донесувањето на Законот за прогласување на Старото јадро на Битола за културно наследство од особено значење нема да предизвика негативни економски влијанија. 
Законот ќе придонесе за социо-економски развој на општината Битола, туризмот, како и придобивки за фирмите кои ќе учествуваат во санацијата и реставрацијата на фасадите на објектите кои имаат големи оштетувања. Почитувањето и соодветното спроведување на режимот на заштита што се предлага со овој закон, а особено ефективната реставрација и зачувување на автентичноста на Старото градско јадро на Битола, ќе придонесе за зголемување на вредноста на недвижностите во Старото градско јадро, што претставува позитивно економско влијание за носителите на правото на сопственост и други стварни права над тие недвижности.  
4.2
Фискални влијанија 

Опција 1 – нема влијанија
Опција 2-Донесувањето на Законот за прогласување на Старото јадро на Битола за културно наследство од особено значење нема да предизвика фискални влијанија  надвор од предвидените буџетски средства за заштита на културното наследство. Имено, надлежната установа за заштита ќе презема мерки за спроведување на Законот во рамки на утврдените Годишни програми одобрени од Министерството за култура, а со средства одбезбедени од Буџетот на Република Македонија за заштита на културното наследство. 
4.3 Социјални влијанија 

Опција 1 – нема влијанија

Опција 2- Донесувањето на Законот ќе придонесе за развој на туризмот што и индиректно ќе предизвика развој на целата општина односно отварање на нови работни места и пораст на стандардот. 
4.4 Влијанија врз животната средина
Опција 1 – нема влијанија
Опција 2- Предлог-законот ќе придонесе за подобро детално урбанистичко планирање на општината Битола, а што индиректно ќе има позитивни влијанија за животната средина, преку подобро просторно уредување и заштита на зелените површини во Старото градско јадро.  
4.5
Административни влијанија и трошоци – 

а) трошоци за спроведување 

 Предлог – законот за прогласување на Старото градско јадро на Битола за културно наследство од особено значење нема да предизвика административни трошоци за неговото спроведување.

б)трошоци за почитување на регулативата 
Предлог – законот за прогласување на Старото градско јадро на Битола за културно наследство од особено значење нема да предизвика административни трошоци за почитување на регулативата.

5.
Консултации

5.1
Засегнати страни и начин на вклучување
По предлог законот за прогласување на Старото градско јадро на Битола за културно наследство од особено значење ќе се извршат консулатации со следниве засегнати страни:
· Министерството за финансии, 
· Секретаријатот за законодавство на Владата на Република Македонија, 
· Министерството за транспорт и врски, 
· Министерството за животна средина и просторно планирање, 
· Министерството за информатичко општество и администрација, 
· Управата за заштита на културното наследство, 
· Националната установа-Национален конзерваторски центар-Скопје, 
· Националната установа-Завод за заштита на спомениците на културата и Музеј-Битола и 
· Општина Битола. 
Засегнатите страни ќе бидат вклучени со:

· Доставување на предлог законот на мислење;

· Објава на предлог законот на www.ener.gov.mk
5.2
Преглед на добиените и вградените мислења 


По добивањето на мислењата од наведените засегнати страни, нивните евентуални прифатливи забелешки ќе бидат вградени во текстот на Предлог законот кој ќе биде доставен до Генералниот секретаријат на Владата на Република Македонија за утврдување.
5.3
Мислењата кои не биле земени предвид и зошто
По добивањето на мислењата кои нема да бидат земени во предвид Министерството за култура ќе ги образложи причините за нивното неприфаќање во Предлог Извештајот за проценка на влијание на регулативата кој ќе биде доставен до Владата на Република Македонија заедно со целокупниот материјал на предлог законот.

6. 
Заклучоци и препорачано решение

6.1
Споредбен преглед на позитивните и негативните влијанија на можните решенија (опции)
Доколку се одбере решението ‘’не прави ништо’’, нема да се донесе Закон за прогласување на Старото градско јадро на Битола за културно наследство од особено значење што значи дека Старото градско јадро на Битола нема да биде заштитено како споменична целина во смисла на прописите за заштита на културното наследство, што ќе го доведе во опасност сочувувањето на Старото градско јадро на Битола како автентично културно наследство. 

Доколку одбере „Опција 2“ односно доколку се донесе Закон за прогласување на Старото јадро на Битола за културно наследство од особено значење, ќе се овозможи: 

- спречување на дејствија, појави и влијанија со кои се врши или може да настане оштетување, уништување или деградирање на споменичната целина;

- трајно зачувување на историските, уметничките, архитектонските, урба​нис​тичките, етнолошките и социолошките вредности 

- нагласување на местото и улогата на државата и нејзините органи и институции;

- активно вклучување на предметното добро во современиот развој на локалните заедници и државата

- создавање на услови за негова ефективна заштита и функционално користење во научно основани граници;

- уважување на современите научни и стручни гледишта за изработка, ревитализација, развој, унапредување и практична примена на стратегија на интегрирана заштита на старите градски јадра во државата;

- обезбедување компатибилност на заштитата на предметната споменична целина со меѓународните протектолошки стандарди и 

- остварување на крајната цел за ефективна и ефикасна заштита на „Старото градско јадро на Битола“ како споменична целина и негово зачувување за идните генерации.

6.2
Ризици во спроведувањето и примената на секое од можните решенија (опции)


Ризик од донесувањето на Закон за прогласување на Старото градско јадро на Битола за културно наследство од особено значење би претставувало несоодветно/делумно  спроведување на законот. 
6.3
Препорачано решение со образложение

Донесување на Закон за прогласување на Старото градско јадро на Битола за културно наследство од особено значење и остварување на целите на заштитата согласно Законот за заштита на културното наследство. 

Предлог - законот за прогласување на Старото градско јадро на Битола за културно наследство од особено значење е дел од нормативната рамка за уредување на односите во областа на заштитата на културното наследство. Тој спаѓа во категоријата на специјални закони кои имаат карактеристики на акти за прогласување. Исто така, како специјален закон сам по себе овозможува висок степен на индивидуализација на односното заштитено добро, особено преку специфичните решенија во поглед на клучните елементи на самиот закон. 
Со Законот чие донесување се предлага содржани се решенија и во поглед на елементите за идентификација на споменичната целина Старото градско јадро на Битола, т.е. границите на доброто и неговите контактни зони и во тие рамки обезбедува правна основа за заштита на споменичната целина на Старото градско јадро на Битола. 
Понатаму, во Законот чие донесување се предлага особено внимание е посветено и на режимот на заштита, кој соодветна доразработка ќе добие преку заштитно-конзерваторските основи кои се вградуваат во урбанис​тичкиот план. Со цел прецизно да се утврдат заштитните мерки кои ќе се применуваат врз секој поединечен составен дел во заштитеното подрачје, се предлага во заштитно-конзерва​торските основи да бидат содржани и сите дозволени и рестриктивни мерки за Споменичната целина Старото градско јадро на Битола. 

Заради обезбедување на квалитетна заштита на споменичната целина Старото градско јадро на Битола во Законот е предвидено донесување на план за управување со кој ќе се овозможи координирано реализирање на заедничките иницијативи, акции и проекти за заштита, уредување, користење и ревитализација на предметното добро. 
7.
Спроведување на препорачаното решение

7.1
Потреба од менување на закони и подзаконска регулатива во областа или други сродни области

Нема потреба од менување на закони и подзаконска регулатива во областа или други сродни области. 
7.2
Потребни подзаконски акти и рок за нивно донесување

Нема потреба од донесување на подзаконски акти. 

7.3
Органи на државната управа, државни органи и други органи надлежни за спроведување

Согласно Предлог Законот за прогласување на Старото јадро на Битола за културно наследство од особено значење, управувањето со предметното добро се предлага да го врши Националната установа-Завод за заштита на спомениците на културата и Музеј-Битола во име на Република Македонија и општина Битола во име на локалната заедница.  

7.4
Активности за обезбедување на ефикасно спроведување на предлогот на закон
Во членовите 8 и 9 од Предлог-законот утврдени се заштитните мерки односно забрана за конкретни активности кои би го загрозиле сочувувањето на Старото градско јадро на Битола. 

Во членот 11 став (2) од Предлог-законот е утврдено дека заради обезбедување посебни услови за трајно зачувување на споменичната целина и за отстранување на причините што ги загрозуваат нејзините вредности, како и заради координирано реализирање на заеднички иницијативи, акции или проекти за заштита, уредување, користење и ревитализација на Старото градско јадро на Битола, Националната установа Завод за заштита на спомениците на културата и Музеј - Битола и општината Битола изработуваат План за управување на Старото градско јадро на Битола во согласност со Законот за заштита на културното наследство. 
8.
Следење и евалуација

8.1 
Начин на следење на спроведувањето 

Надзор над спроведувањето на Законот ќе врши Министерството за култура. Инспекциски надзор над спроведувањето на овој закон ќе врши Управата за заштита на културното наследство согласно овој закон и Законот за заштита на културното наследство. Во врска со примената на прописите за градење и просторно и урбанистичко планирање, надзор и контрола ќе вршат органите надлежни за вршење на работите од областа на уредувањето и просторот. 

8.2
Евалуација на ефектите од предлогот на закон и рокови 


Во членот 7 став (3) од Предлог-законот е утврдена обврска за изработување на заштитно-конзерваторски основи од страна на НУ Завод за заштита на спомениците на културата и Музеј –Битола во рок од една година од денот на влегување во сила на Предлог-законот.

Во членот 7 ставови (1) и (2) од Предлог-законот е утврдена обврска за донесување на детални урбанистички планови за општината Битола со плански опфат во границите на Старото градско јадро на Битола и за нејзините контактни зони и тоа во рок од од две години од денот на донесувањето на заштитно-конзерваторските основи од членот 7 став (3) на Предлог-законот. 

Во членот 11 став (2) од Предлог-законот е утврдена обврската за донесување на План за управување со Старото градско јадро на Битола најдоцна до шест месеци од денот на влегувањето во сила на Предлог-законот. 
Во членот 12 од Законот е утврдено дека надзор на спроведувањето на Законот врши Министерството за култура. 
Спроведувањето на овие одредби од Законот ќе овозможи и евалуација на ефектите од истиот. 
Изјава од државниот секретар
Нацрт Извештајот за проценка на влијанието на регулативата е изготвен во согласност со Методологијата за проценка на влијанието на регулативата. Тој дава реална проценка на можните влијанија и очекуваните ефекти, како и трошоците кои се однесуваат на секоја од утврдените можни решенија (опции) за решавање на проблемот.
Датум:    ______________ година






                                  Државен секретар,









       Behixhudin Shehabi
Изјава од министерот
Врз основа на резултатите од анализите прикажани во Извештајот за проценка на влијанието на регулативата сметам дека препорачаното решение (опција) претставува најдобар начин за решавање на проблемот и постигнување на очекуваните ефекти на најекономичен начин. 
Датум:____________                                                                                                   ...........................................
потпис на министерот 

